
RASULULLAH SAW bersabda:  
“Tiada menutup seseorang  
hamba akan keaiban seorang  
hamba di dunia melainkan  
Allah menutup keaibannya  
di hari kiamat.” – Riwayat Muslim.

MENANTI JAWAPAN, 
TINDAKAN GUAN ENG

AGAK menghairankan, 
sejak hampir seminggu 
lalu, tiada jemputan 
berkenaan program 
Ketua Menteri, Lim 

Guan Eng dipanjangkan kepada 
media. Ini sangat jarang berlaku 
kerana sebelum ini boleh dika-
takan setiap hari warga media 
dijemput ke sidang akhbar Guan 
Eng termasuk ketika hujung 
minggu.

Lebih pelik apabila Guan Eng 
secara ‘senyap-senyap’ meng
hadiri banyak program atau ma-
jlis kebelakangan ini, namun se-
muanya tanpa kehadiran media 
melainkan pemberita Buletin 
Mutiara. Jika ada sekali pun ke
nyataan yang ingin dibuat oleh 
Guan Eng, semuanya menerusi 
kenyataan akhbar yang diemel 
kepada media.

Bagi warga media di Pulau 
Pinang, sikap yang dilihat seolah-
olah cuba mengelak daripada 
wartawan oleh Guan Eng ini me-
nyukarkan tugas kami mendapat-
kan reaksi beliau.

Apatah lagi ketika kontro-
versi pembelian banglonya pada 
harga luar biasa murah dan skan-
dal penjualan tanah di Taman 
Manggis masih belum berjawab 
sepenuhnya selepas lebih sebulan 
dibangkitkan.

Kerajaan DAP Pulau Pinang 
khususnya Guan Eng sehingga 
kini masih berhutang penjela-
san munasabah dan kukuh den-
gan rakyat Pulau Pinang ber-
hubung kontroversi berkenaan. 
Antara yang kekal menjadi mis-
teri sehingga kini adalah status 
hubungan sebenar ahli pernia-
gaan, Phang Li Koon dengan 
kerajaan negeri.

Jika boleh diimbas, Li Koon 
dalam akaun bersumpah (SD) 
beliau yang dibacakan Pengerusi 
Jawatankuasa Kebajikan, Masya
rakat Penyayang dan Alam Sekitar 
negeri, Phee Boon Poh mendakwa 
tidak mempunyai kaitan dengan 
Kerajaan DAP Pulau Pinang.

Tetapi pendedahan demi pen

dedahan oleh pelbagai pihak me
nunjukkan sebaliknya termasuk 
dalam kewujudan syarikat Mag-
nificent Emblem Sdn. Bhd. yang 
mana Li Koon didakwa antara 
Pengarahnya.

Syarikat ini didakwa pernah 

menghantar proposal kepada 
anak syarikat kerajaan negeri, 
Penang Development Corp (PDC) 
untuk satu projek yang bernilai 
antara RM25 juta hingga RM30 
juta.

Paling mengejutkan, surat 
permohonan itu ditandatangani 
sendiri Li Koon selaku Pengarah 
kepada PDC yang mana Guan Eng 
sendiri adalah Pengerusi kepada 
GLC kerajaan negeri berkenaan.

Sekiranya dokumen-dokumen 
yang didedahkan dan disebarkan 
itu benar, maka ini meletakkan 
SD yang dibuat Li Koon dalam 
menafikan kaitannya dengan 
kerajaan negeri dalam persoalan 
besar.

Bukan itu sahaja, keseluruhan 
dakwaan dan penafian dibuat 
Guan Eng berhubung skandal 
banglonya dan tanah Taman 
Manggis kini juga menjadi tanda 
tanya.

Sebab itu, Guan Eng tidak 
ada pilihan melainkan berterus-
terang dan tidak berterusan 
mengelak daripada menjawab 
khususnya berkenaan kebenaran 
surat syarikat Li Koon kepada PDC 
berkenaan.

Selain beliau, Li Koon sendiri 
perlu mengambil tanggungjawab 
dan menjelaskan segala kekeliru-
an serta kesangsian banyak pihak 

berkenaan SD dibuat beliau.
Dari awal-awal lagi SD beliau 

dipertikai banyak pihak kerana 
dibacakan orang lain, bukannya 
beliau sendiri.

Dengan keraguan baharu me-
nerusi dokumen yang ditanda-
tangani beliau sendiri kepada 
Kerajaan DAP Pulau Pinang yang 
dilihat boleh menafikan sebaha-
gian kandungan SD beliau, maka 
wajarkah untuk Li Koon terus 
membisu?

Kita memahami perhatian 
DAP khususnya Guan Eng ketika 
ini pastinya lebih terarah untuk 
berkempen dalam Pilihan Raya 
Negeri (PRN) Sarawak. Tetapi 
dalam keadaan beliau sendiri 
berdepan kontroversi di negeri 
yang ditadbirnya, adalah lebih 
baik untuk Guan Eng memberi 
tumpuan menyelesaikan isu 
sendiri terlebih dahulu.

Penduduk Sarawak tidak wa-
jar dibebani dengan skandal dan 
kontroversi banglo serta tanah Ta-
man Manggis yang bakal dibawa 
pemimpin DAP khususnya Guan 
Eng di negeri berkenaan.

Sebaliknya yang lebih terdesak 
untuk mendapatkan jawapan se-
benar ketika ini ialah penduduk 
Pulau Pinang yang semakin sangsi 
dengan tindak-tanduk DAP dalam 
urus tadbir kerajaan negeri.

SEBAHAGIAN daripada 200 anggota Barisan Nasional (BN) dan pertubuhan bukan kerajaan (NGO) membuat bantahan 
meminta Guan Eng membina Projek Perumahan Rakyat (PPR) di Taman Manggis atau meletak jawatan, di hadapan Taman 
Manggis, Jalan Burma, George Town, Pulau Pinang, baru-baru ini. – BERNAMA

Kita memahami 
perhatian DAP 
khususnya Guan Eng 
ketika ini pastinya 
lebih terarah untuk 
berkempen dalam 
Pilihan Raya Negeri 
(PRN) Sarawak. Tetapi  
dalam keadaan beliau  
sendiri berdepan 
kontroversi di negeri 
yang ditadbirnya, adalah 
lebih baik Guan Eng 
memberi tumpuan 
menyelesaikan isu  
sendiri terlebih dahulu.

Dengar suara hati mereka,  
kongsi hasil bersama rakyat

SELEPAS meninggalkan Johor 
pada tahun 1995, iaitu sesudah 
pilihan raya umum (PRU), saya 

hanya beberapa kali mengunjungi 
semula negeri itu. Ternyata pem-
bangunan pesatnya berterusan. 
Banyak perubahan yang berlaku 
sama ada jalan raya dan bangunan. 
Ada juga bangunan yang diroboh, 
ditinggalkan atau terbiar. Begitu-
lah Johor, negeri yang pernah di-
gelar sebagai ‘Tiang seri UMNO’ 
dan ‘Jantung hati BN’ kerana ser-
ing mengekalkan kemenangan 100 
peratus atau hampir 100 peratus 
kerusi yang ditandingi. Ketika itu 
tidak ada peluang bagi pembang-
kang termasuk Pas dan DAP. Wa-
laupun pada PRU lalu kedudukan 
itu sudah terjejas akibat lima kerusi 
Parlimen dan 18 kerusi Dewan Un-
dangan Negeri (DUN) jatuh ke ta
ngan pembangkang tetapi keadaan 
masih terkawal. Masih ada ruang 
untuk diperbaiki dan diubati. 

Jika tiang yang condong, boleh 
sama-sama tegakkan dan jika jan-
tung yang berlubang boleh dilaku-
kan pembedahan untuk diubati. 
Usaha perlu dilakukan bagi menge-
kang kemaraan pembangkang ter
utama DAP yang semakin menun-
jukkan prestasi yang baik. Jangan 
ambil mudah. DAP tidak mudah 
mengaku kalah. Lihat sahaja usaha 
mereka yang akhirnya membuah-
kan hasil di Pulau Pinang selepas 
tiga kali gerakan bertemakan ‘Tan-
jong’ gagal. Mungkin usaha yang 
dilakukan oleh kerajaan negeri Jo-
hor di bawah kepemimpinan Men-
teri Besar, Mohamed Khaled Nordin 
ketika ini dapat menarik semula 
pengundi-pengundi di kawasan 
berkenaan untuk kembali ke pang-
kuan BN. 

Pada hari Jumaat dan Sabtu baru-
baru ini, saya sekali lagi sempat be-
rada di Johor bagi menghadiri Maj-
lis Pelancaran YPG Online Learning, 
YPG Online Centre dan perasmian 
Perpustakaan Awam Pasir Gudang 
yang dinaik taraf. Majlis itu dis-
empurnakan oleh wakil Menteri 
Besar, Maulizan Bujang yang juga 
Ahli Lembaga Pemegang Amanah 
Yayasan Pasir Gudang (YPG). Mauli-
zan juga merupakan Ahli Dewan 
Undangan Negeri (ADUN) Tiram. 
Panjang lebar Maulizan menjelas-
kan mengenai misi kerajaan Negeri 
Johor untuk membantu rakyat di 
negeri itu. Begitu juga dengan Yang 

Dipertua Majlis Perbandaran Pasir 
Gudang (MPPG), Md. Za’nal Mis-
ran yang berucap pada majlis yang 
sama. Mereka menjelaskan men-
genai usaha-usaha kerajaan negeri 
untuk membantu rakyat sama ada 
dalam bidang ekonomi, pendidi-
kan dan perumahan. Melalui Pelan 
Suara Hati Johor, ia telah mem-
bantu kerajaan untuk mendengar 
masalah penduduk dan berusaha 
sebaik mungkin meringankan be-
ban rakyat. Tujuh fokus utama di-
beri perhatian iaitu perumahan, 
kesihatan; ekonomi dan keusaha-
wanan; agama, kos sara hidup dan 
kesejahteraan rakyat; keselamatan 
serta infrastruktur. 

Pada hari Jumaat, Mohamed 
Khaled merasmikan Bas Muafakat 
Johor (BMJ) anjuran Perbadanan 
Pengangkutan Awam Johor (PAJ), 
Seperti di beberapa negeri lain, 
perkhidmatan ini diadakan se-
cara percuma. Di Johor ia melibat-
kan empat kawasan iaitu Majlis 
Bandaraya Johor Baharu (MBJB), 
Majlis Perbandaran Johor Baharu 
Tengah (MPJBT), MPPG dan Majlis 
Perbandaran Kulai (MPKU). Terda-
pat 30 BMJ beroperasi di 15 laluan 
utama mulai pukul 6 pagi hingga 
8 malam. Cuma di Johor, perkhid-
matan percuma ini terhad kepada 
rakyat tempatan. Penumpang perlu 
mendaftar dan mendapatkan kad 
BMJ. Setakat 14 April lalu, seramai 
20,000 orang mendaftarkan diri.  

Ini adalah langkah untuk mem-
bantu rakyat sambil menggalakkan 
mereka menggunakan perkhidma-
tan pengangkutan awam bagi me
ngurangkan kesesakan. Di Pasir Gu-
dang, pelajar-pelajar yang kurang 
berkemampuan juga menerima 
peruntukan tambang bas sekolah. 
Secara tidak langsung bagi menge-
lakkan kes ponteng dan membantu 
pemandu bas memperoleh pen-
dapatan tetap. Banyak lagi yang 
dilakukan oleh kerajaan negeri. 
Hakikatnya, hasil yang diperoleh 
sama ada oleh pihak berkuasa tem-
patan atau kerajaan negeri boleh 
dinikmati bersama oleh rakyat. Pu-
langkan hasil kepada rakyat dalam 
pelbagai bentuk. 

Begitu juga Johor Corporation 
(JCorp) yang mencatatkan keun-
tungan bersih selepas cukai ber-
jumlah RM1.74 bilion bagi tahun 
kewangan 2015. Semalam di De-
wan Undangan Negeri (DUN) Jo-
hor, Mohamed Khaled menjelaskan 
kritikan yang dilemparkan pem-
bangkang terhadap JCorp. Bacalah 
penjelasan itu. Selak hanya ingin 
memetik bagaimana pulangan yang 
diberikan oleh JCorp untuk rakyat. 
Menteri Besar yang juga Pengerusi 
JCorp menjelaskan pulangan yang 
diberikan kepada kerajaan negeri 
selama ini bukan sahaja dalam ben-
tuk kewangan malah merangkumi 
pelbagai bayaran lain yang bukan 
secara tunai. Contohnya pengope-

rasian klinik dan hospital Waqaf 
An-Nur yang telah merawat 1.1 juta 
orang tanpa mengira bangsa dan 
agama. Ia melibatkan rangkaian 22 
klinik wakaf di seluruh negara dan 
sebuah hospital Wakaf An-Nur di 
Pasir Gudang. JCorp juga mewu-
judkan 184,000 peluang pekerjaan 
sehingga 2014, membina sebanyak 
12,758 unit rumah mampu milik 
dan membantu membina dan me-
nyelenggara sehingga enam buah 
masjid termasuk yang terbaru, Mas-
jid Sultan Iskandar di Bandar Dato’ 
Onn bernilai RM28 juta. Secara ke
seluruhannya, JCorp memulangkan 
sebanyak RM84.8 juta kepada kera-
jaan negeri dalam bentuk dividen 
tunai dan RM630 juta dalam bentuk 
pulangan bukan tunai, menjadi-
kannya jumlah keseluruhan adalah 
RM714.8 juta. 

Jelas Mohamed Khaled, jika di
bandingkan jumlah sumbangan ini 
dengan RM284.5 juta yang dinyata-
kan pembangkang, JCorp sudah ter-
lebih bayar kepada kerajaan negeri 
sehingga RM430.3 juta, jauh me-
lepasi jumlah yang sepatutnya. Me-
mang tepat kata Mohamed Khaled, 
jika kita ingin menilai sumbangan 
JCorp atau mana-mana GLC (syari-
kat berkaitan kerajaan), mestilah 
bersikap adil dengan mengambil 
kira bentuk pulangan tunai dan bu-
kan tunai. Diharapkan usaha yang 
dilakukan oleh kerajaan negeri ini 
berterusan dan dijadikan contoh. 
Bercakap dan lakukan, bukan re-
torik atau cakap tidak serupa bikin. 

Isu perumahan contohnya perlu 
diberi perhatian berterusan. Meli-
hat pembangunan pesat di Johor 
ketika ini, memang timbul kebim-
bangan sejauh mana rakyat negeri 
itu terutama orang Melayu mampu 
mengambil bahagian. Sebelum ini 
Mohamed Khaled menjelaskan ba-
hawa kerajaan negeri memperke-
nalkan dasar bahawa Melayu mesti 
menduduki kawasan bandar mela-
lui Lingkaran Melayu di Bandar.  Jo-
hor juga berusaha menyelamatkan 
tanah-tanah pertanian milik orang 
Melayu. Berkaitan dengan rumah, 
projek perumahan untuk rakyat 
Johor meliputi Rumah Mampu Mi-
lik di samping PRIMA, PPRT serta 
skim Skim Sewa Beli. Khabarnya 
Johor menjadi peneraju pembinaan 
rumah mampu milik dengan harga 
yang lebih rendah. Semoga suara 
hati rakyat terus didengar!

ANTARA aksi anggota Unit Lawan Keganasan Pasukan 21 Gerup 
Gerak Khas (GGK) ketika demonstrasi menyelamat tebusan 
sempena DSA 2016 di Pusat Dagangan Dunia Putra (PWTC), Kuala 
Lumpur, baru-baru ini. 

Bukan sekadar pameran 
aset ketenteraan

PAMERAN dan Persidangan Perkhidmatan Pertahanan 
Asia (DSA) 2016 mulai 18 hingga 21 April lalu berlangsung 
dalam suasana dunia sedang bergelut dengan pelbagai 

konflik bersenjata yang belum berkesudahan. Konflik-konflik 
baharu yang ditimbulkan oleh kumpulan militan IS dan pem-
berontak Houthi muncul di Asia Barat. Pada masa sama, per-
tumpahan darah masih berlaku di Syria, Iraq dan Palestin.

Begitu juga dengan konflik di selatan Thailand dan selatan 
Filipina. Walaupun rundingan damai menunjukkan tanda-
tanda positif, sekali-sekala tercetus insiden yang berpotensi 
menggagalkan inisiatif itu. Malah, Malaysia tidak terlepas 
menerima tempias konflik antara kumpulan pemberontak 
pro-Rusia dan kerajaan di Ukraine apabila pesawat Malaysia 
Airlines (MAS) MH 17 ditembak jatuh pada 17 Julai 2014. 

Melihat kepada situasi ‘panas’ yang menyelubungi du-
nia, mungkin ada yang mempersoalkan kewajaran Malaysia 
menganjurkan DSA kali ini. Kemungkinan besar, beraneka 
jenis senjata dan teknologi ketenteraan tercanggih yang di-
pamerkan akan digunakan untuk meragut nyawa manusia. 

Seperti yang dijelaskan oleh Menteri Pertahanan, Datuk 
Seri Hishammuddin Tun Hussein pada hari terakhir DSA 2016, 
semua aset ketenteraan yang dipamerkan tidak menjadikan 
dunia ini lebih selamat sekiranya ia tidak digunakan untuk 
tujuan yang betul. Mana-mana pihak yang membeli aset-aset 
ketenteraan itu mesti mempunyai sistem nilai yang berupaya 
memastikan mereka menggunakannya untuk menjaga ke
selamatan negara masing-masing serta keamanan dunia.

“Sebab itu saya katakan DSA 2016 tidak tertumpu kepada 
aspek penjualan aset semata-mata. Selain pameran aset dan 
teknologi ketenteraan, pemimpin-pemimpin organisasi ke-
tenteraan dari seluruh dunia duduk semeja serta berbincang 
tentang cabaran yang dihadapi kita semua,” katanya.

Hishammuddin menambah, usaha itu dilakukan mela-
lui Perbincangan Meja Bulat Panglima-panglima Angkatan 
Tentera (Chart) yang berjalan dengan penuh semangat per-
saudaraan. Beliau turut menyuarakan kebimbangan tentang 
kesan buruk yang bakal dihadapi dunia sekiranya usaha me-
nangani ideologi kumpulan militan seperti IS gagal.

“Akhirnya, kita semua yang akan menderita. Kita juga dapat 
melihat kuasa-kuasa besar dunia kini bukan diuji oleh serang
an ketenteraan tetapi melalui perang ideologi,” jelasnya. 

Malah, Forum Putrajaya 2016 yang diadakan pada 18 dan 19 
April lalu sempena DSA 2016 turut memberi tumpuan kepada 
kerjasama serantau dalam menangani isu-isu keselamatan. 
Aspek itu amat penting memandangkan Malaysia dan negara 
jiran seperti Filipina, Indonesia, Singapura dan Thailand se-
dang berdepan dengan ancaman lanun serta kumpulan mili-
tan di Selat Melaka dan Laut Sulu.

DSA 2016 juga menyediakan ruang untuk perbincangan 
bagi isu ancaman senjata bukan konvensional melalui Per-
sidangan Senjata Kimia, Biologi dan Radiologi (CBRNe). Isu 
keselamatan siber khususnya yang melibatkan integriti mak-
lumat operasi ketenteraan tidak kurang pentingnya.

Penggunaan teknologi terkini dalam misi bantuan dan 
menyelamat turut dibincangkan menerusi Persidangan Ban-
tuan Kemanusiaan dan Bencana (HADR). Segala rumusan ser-
ta resolusi yang dicapai melalui rundingan meja bulat, forum 
dan persidangan sepanjang penganjuran DSA 2016 tidak akan 
membawa impak besar jika tidak diiringi tindakan susulan. 

Sehubungan itu, Hishammuddin menyatakan komitmen 
Kementerian Pertahanan untuk menerajui fasa seterusnya 
dalam usaha menyelesaikan konflik serantau dan global pada 
DSA 2018.

hussaini.amran@utusan.com.my

HUSSAINI 
AMRAN

MUAFAKAT... Tan Ah Cheng,  (kanan), Maimunah Muhamad, dan R Dewi, 
menunjukkan kad Muafakat untuk kegunaan menaiki bas secara percuma di Johor 
baru-baru ini. – UTUSAN/NUR AISYAH MAZALAN

SEMALAM, Menteri Pertahanan, Datuk Seri Hishammuddin Hus-
sein melancarkan Transformasi Program Latihan Khidmat Nega-
ra (PLKN) 2.0. Seramai 329 pelatih Kumpulan 1, Siri 13 PLKN 2.0 
telah mula menjalani latihan selama dua bulan bermula sejak 26 
Mac lalu. Kali ini, program berlangsung agak sederhana. 
     Awang bersyukur dalam keadaan ekonomi yang tidak menentu 
dan di sebalik pelbagai cerita berkaitan PLKN pada masa lalu, 
program ini dapat diteruskan. Pada kali ini, sebanyak 64,000 
permohonan diterima bagi mengisi hanya 20,000 tempat. Ini 
menunjukkan tahap keyakinan masyarakat terutama ibu bapa 
dan pelatih (pelajar) terhadap program ini. 

Kali ini lapan modul diperkenalkan iaitu Kerohanian, Service 
Learning, I-upgrade, Tech and Talk, Malaysiaku, Fit4life, Be Safe, 
Be Alert dan myFuture. Pendekatan baharu ini diharap mampu 
membentuk jati diri yang lebih tinggi dalam jiwa pelatih-pelatih 
bagi mempertahankan kedaulatan negara daripada pelbagai 
ancaman termasuk ancaman siber, Daesh dan fitnah.

Walaupun jumlah pelatih yang mendapat peluang amat ter-
had, akhirnya yang penting program ini berupaya melahirkan 
modal insan berkemahiran, berdisiplin serta mampu untuk ber-
saing dalam arus perubahan sekarang.

Awang juga percaya dengan beberapa penambahbaikan ter-
masuk soal kesihatan dan keselesaan pelatih di kem latihan, tidak 
timbul lagi pelbagai cerita yang menjejaskan imej PLKN. 

Semoga PLKN 2.0 dapat melahirkan modal insan terbaik.

AWANG – Minat masuk kem PLKN


